PROPOSICIÓN D’ALCUERDU SOBRE LA OFICIALIDÁ DEL ASTURIANU

AL PLENU DEL CONCEYU DE GRAU
Don Plácido Rodríguez Fernández, en representación del grupu municipal Izquierda Unida, al amparu de lo dispuesto nel art. 97 del Reglamentu d’Organización, Funcionamientu ya Réxime Xurídicu de las Entidades Locales, formula la siguiente proposición d’alcuerdu énte’l Plenu Municipal.
ESPOSICIÓN DE MOTIVOS

La llingua ya la cultura asturianas tuvienon nas últimas décadas un desarrollu innegable dende'l puntu de vista de la sou codificación ya normativización, del puxu a la sou lliteratura ya de los llogros na escolarización nel ámbitu de la educación. Al empar, las actitudes ya las demandas sociales no que tien que ver cola sou normalización consiguieron  posiciones mayoritarias ente la ciudadanía asturiana.
Llamentablemente, estos pasos alantre nun fonon acompañaos del desarrollu de las mididas xurídicas que recueye la Constitución Española pa las respectivas llinguas autonómicas ya qu'en tolos casos, sacante nel d'Asturias, supunxeron el reconocimientu del estatus llegal d'oficialidá. Nesti sentíu, la Llei d'Usu del Asturianu fixo rescamplar, después de venti años de vixencia, que nun yá abondo p’asegurar la supervivencia de la llingua: nun contribuyíu a la xeneralización de la enseñanza en tolas etapas, nin a garantizar los drechos profesionales del profesoráu, nin a la promoción efectiva del sou usu n'espacios formales de comunicación, nin a la sou normalización nos medios públicos asturianos...
Nestas circunstancias, una llingua minoritaria ya minorizada como l'asturianu nun va poder tener futuru como llingua de cultura d'Asturias. La reivindicación de la oficialidá foi, ya sigue siendo, la esixencia permanente d'una parte mui importante de la sociedá ya las instituciones asturianas dende la Transición política.
Nesti marcu, el 23 de setiembre pasáu la Xunta Pola Defensa de la Llingua presentóu en Xixón la iniciativa “Proyectu 2018 pola oficialidá” cola que quier dar un puxu definitivu a la dignificación normativa ya a la normalización social del asturianu. L'actu, celebráu enfrente de l'Antigua Escuela de Comerciu, cuntóu con una representación política, sindical, social, académica (cola presencia del rector de la Universidá d'Uviéu) ya institucional importante.
Xunto a esto, la reflexón abierta nel senu de los partíos políticos dibuxa un escenariu políticu nuevu que tien de sirvir p'avanzar nesti camín.
Por esto, el grupu municipal d’Izquierda Unida nel Conceyu de Grau presenta pal sou debate la siguiente
PROPUESTA D'ALCUERDU

El Plenu del Conceyu de Grau al traviés de la presente Propuesta d'Alcuerdu:

1. Considera que yá'l momentu d'avanzar na oficialidá del asturianu como elementu fundamental pa la sou dignificación normativa ya la sou normalización social.

2. Nesti sentíu, insta al Gobiernu d'Asturias ya a las distintas fuerzas políticas con representación parlamentaria a empezar un procesu de diálogu ya consensu col fin de que s’inicien los trámites nesta llexislatura pa consiguir esti oxetivu, realizando los procedimientos neceasarios pa la reforma del Estatutu d'Autonomía d'Asturias nun procesu que termine incluyendo nel mesmu la oficialidá de la llingua asturiana.
Grau, a 7 de febreiru de 2018
Firma: Plácido Rodríguez Fernández
Conceyal de Seguridá Ciudadana, Cultura,

